2 September 2007

DERTIENDE SONDAG IN KONINKRYKSTYD

LITURGIESE VOORSTEL

Inleiding tot volgende ses Sondae

Die liturgiese voorstelle moet in samehang met die basisliturgie vir Koninkrykstyd gebruik word, met inagneming van die besondere fokus wat die voorgeskrewe tekste aan hierdie deel van die kerklike jaar gee. In die besonder gaan dit in Koninkrykstyd om die nuwe rigting wat die aanbreek en koms van die ryk aan die hele lewe in kerk en wêreld gee. Met die fokus van die koninkryk word tegelyk die opstand teen God en die hardkoppige ongeloof, veral van die Godsvolk, ontmasker; dit verbind al die Jeremiatekste. Vanuit God se trou, sy nuwe verbond (Jer 31) en veral vanuit die verlossing in Christus kom daar ‘n duidelike en dringende oproep tot lewensverandering en gestaltegewing van die koninkryk in alle lewensverbande – wat ‘n missionêre gerigtheid  aan die tekste gee. Dit moet die hele liturgie deurtrek.

Fokusteks: 

Hebreërs 13:1-8, 15-16
Ander tekste: 

Psalm 112, Jeremia 2:4-13; Lukas 14:1, 7-14

Ander RCL-tekste: 

Psalm 81:1, 10-16; Spreuke 25:6, 7 

Inleiding

Twee duidelike lyne loop deur die tekste vir hierdie Sondag: Jeremia 2 en Psalm 81. Beide is ‘n duidelike aanklag teen Israel, die geloofsgemeenskap wat die goeie wat God in hulle verbondsgeskiedenis gedoen het, later vergeet. In die proses het hulle God verruil vir nikswerd gode, in nuttelose begeertes verval en hulleself vernietig en nikswerd geword. Dit was ‘n skrikwekkende voorbeeld vir die nasies (sien hieroor D J Smit in Woord teen die lig II/ 1, 41). 

Grondliggend aan al die Jeremiatekste is die verlossende verbondshandelinge van God in die geskiedenis midde-in die oordeel van God oor die ontrou (sien die Konteks van Jer 1:10). Daarteenoor  beklemtoon Hebreërs 13 en Lukas 14 die positiewe aspek van die ryk: om vanuit die vertroue op God meelewing met ander te betoon, tot die grootste offers bereid te wees in navolging van die voorbeeld van Christus. Die liturgie moet aan beide hierdie lyne gestalte gee. Ons stel voor dat die votum, seëngroet en verootmoediging begin met die eerste aksent en dat die doop en die prediking dit na die tweede laat oorloop. 

Diensorde

GOD VERSAMEL ONS VOOR HOM

Verduidelik iets van die bostaande twee lyne wat ook die liturgie van die Sondag sal bepaal.

Votum 

Ag, as my volk maar na My wou luister, as Israel maar my wil wou doen (Ps 81:14).

Seëngroet 

God stuur sy Woord om koninkryke om te gooi, vernietig en te verwoes, maar ook om op te bou en te plant (Jer 1:10). 

Wet 

Luister, my volk, sê God in Psalm 81:9-13

Ek gee julle ‘n opdrag.

Israel, luister na My:

Daar mag vir julle geen ander god wees nie,

Ek is die Here julle God . . . Wat julle nodig het, sal Ek in oorvloed gee.

Maar my volk het nie na My geluister nie;

Israel wou niks met My te doen hê nie;

Daarom het Ek hulle laat begaan in hulle koppigheid 

en hulle het hulle eie siel en wil gevolg. 

Verootmoediging

Stilte

Sing daarna Lied  232 “Diep, o God, diep neergeboë”; NSG 60.

Genadetoesegging

Dit gaan goed met elkeen wat die Here dien,

wat al sy vreugde vind in die gebooie van die Here (Ps 112:1).

Loflied

Lied 190 “Grote God aan U die eer”; NSG 25 “Lofsing die Here”

Doop (eerste Sondag van die maand)
Deur die doop is ons immers saam met Hom in sy dood begrawe, sodat, soos Christus deur die heerlike magsdaad van die Vader uit die dood opgewek is, ons ook so ‘n nuwe lewe kan lei (Rom 6:4).

Geloofsbelydenis

DIENS VAN DIE WOORD

Gebed by die opening van die Woord

Skriflesings

Prediking

Antwoord

Lied 523 “Goddelike liefdebande”; NSG 270:1, 4, 5

DIENS VAN DIE TAFEL

Lees Lukas 14:1, 7-14 om te verduidelik dat die nagmaal ‘n teken is van God se gasvryheid waaruit ons gasvryheid in navolging geskied.

Intersessiegebed

Lê klem op pastorale meelewing met ander.

Offergawes

UITSENDING

Slotsang

Lied 309: “My lewe bly aan U gewy”; NSG 267

Seën

Trinitariese seën

Antwoord

Gemeente sing “Amen” Lied 312-315, 355, 356.

PREEKSTUDIE – HEBREëRS 13:1-8, 15-16

Teks

Hebreërs 13 bestaan hoofsaaklik uit `n aantal etiese vermaninge wat `n verskeidenheid sake insluit soos Christene se verantwoordelikheid teenoor mekaar, vreemdelinge, gevangenes, die huwelik, die leiers in die gemeenskap en die Here. Vers 1-6 word as `n redelike geheel gesien, terwyl vers 7-8 weer `n eenheid vorm met vers 15-16 wat as `n nuwe gedagtegang beskou kan word. `n Breedvoerige beskrywing van die teks kan in Woord teen die Lig III/4 gevind word. Hier word vers 2 van die gedeelte gekies, waarin die tema van gasvryheid onder die loep kom.  

Tereg sou ‘n mens dan, vanuit die teks wat deur die Leesrooster voorgestel word na `n verskeidenheid sake kon kyk, naamlik: (a) gasvryheid, (b) die hantering van mense wat in die gevangenis is, (c) die mishandeling van mense, (d) die huwelikslewe, (e) geldgierigheid, (f) die teologiese invalshoek van vers 8 oor Jesus Christus wat vandag, gister en tot in ewigheid dieselfde is. (g) Dan kan jy ook nog dink aan `n preek oor offers wat in vers 15-16 aan die orde kom. Oor letterlik elkeen van die temas is daar al `n magdom preke geskryf.  

Die Hebreërskrywer maak deur die brief veral van die sogenaamde toebroodjietegniek (ABA of inclusio) gebruik. Dit beteken dat die eerste en laaste woord van `n onderdeel baie dieselfde is, met die hoofdeel tussenin. `n Goeie voorbeeld van inclusio is 3:1-4:16. Aan die begin (1) word belangrike begrippe genoem Jesus, Hoëpriester en die geloof wat ons bely. Presies dieselfde begrippe kom in 4:14 voor. Tussenin, soos die vulsel tussen twee snye brood, kom die hoofargument.  Sou ons dié beginsel gebruik, kan ons die brief in kleiner dele opdeel: 

· Die inleiding (1:1-4) is `n kort en kernagtige geloofsbelydenis.  

· Dit word gevolg deur `n voorbereiding vir die hoofargument (1:5-5:10). Daarin word verduidelik waarom Jesus groter is as die engele, Moses, Josua en die hoëpriesters.

· Die hoofargument (5:11-10:39) sit die werk van Jesus Christus as Hoëpriester uiteen.  

· Noudat die lesers gehoor het wat Jesus Christus vir hulle doen, volg `n uiteensetting van wat hulle moet doen en dit bestaan uit `n aantal oproepe (11:1-12:29).  

· Die briefslot (13:1-18) bevat voorskrifte rakende gelowiges se verhouding tot `n aantal sake, soos reeds aangetoon (13:1-18), `n seënbede (13:20-21) en `n slotgroet (13:22-25).

Wat baie opvallend is, is hoeveel keer die Hebreërbrief Ou-Testamentiese tekste uitlê. Hebreërs 3:7-4:11 byvoorbeeld is niks anders as `n uitleg van Psalm 95:7-11 nie. Die skrywer skryf baiekeer dat hy praat (2:5; 8:1; 9:5). Ons kan dus die geskrif as `n soort preek of dalk `n versameling preke beskou. In hoofstuk 13 (13:22) noem die skrywer sy geskrif in Grieks `n logos tês paraklêseos, `n pastorale preek, “woorde waarmee ek julle bemoedig het”.  Die geskrif bevat van die beste Grieks in die Nuwe Testament. Die styl en tipies teologiese temas verskil heeltemal van Paulus s’n. Saam met die kerkvader Origines moet ons vandag sê: “Wie dit geskryf het, weet God alleen.” Die geskrif word al in 96 nC in 1 Klemens aangehaal. Timoteus, wat as jong man Paulus se helper was, leef nog (13:23). Die lyding wat die Christene ervaar laat ons dink aan die tyd van keiser Domitianus (81-96 nC). Gevolglik is die geskrif waarskynlik tussen 80 en 90 nC geskryf.

Konteks

Letterlik sou Hebreërs moontlik verwys na die Jode in Palestina wat Aramees gepraat het. Deesdae word egter aanvaar die lesers nie-Joodse Christene was. Daar is reeds vroeg aanvaar dat die beloftes van die Ou Testament ook op nie-Jode van toepassing is. Die Christene aan wie Hebreërs gerig is, is die “ware” Israel. Die geskrif is aan `n spesifieke groep gerig wat vanweë die feit dat hulle swaar gekry het, hulle van die gemeente begin afskei het. In 13:24 word hulle opgeroep om groete oor te dra “aan al die gelowiges”. Uit 10:25 is dit duidelik dat hulle van die gemeentelike samekomste af wegbly. Die talle aanhalings uit die Ou Testament kom uit die Septuaginta en die hantering van die Ou Testament veronderstel dat die lesers dit hartstogtelik as die geïnspireerde Woord van God beskou het.

In 13:24 stuur mense wat van Italië afkomstig is, vir hulle groete. Waarskynlik is die lesers iewers in Italië moontlik in Rome. Die eerste Christelike skrywer wat kennis van Hebreërs dra, is Klemens van Rome. Die aanleiding tot die skryf van die brief was waarskynlik mense wat afvallig van die Christelike geloof geraak het toe hulle daarvoor agtervolg is (10:32-34). Hulle wou hierdie moeilike omstandighede die hoof bied deur na hulle ou weë terug te gaan, toe die lewe makliker was. Hebreërs wys hulle daarop dat hulle so die ewige lewe sal inboet. Die oorspronklike lesers van vlees en bloed sukkel dus om aan die wurggreep van uitgediende tradisies te ontkom en aan te pas by die nuwe bewegings van God se Gees in hulle veranderende wêreld. As ‘n mens Hebreërs lees, vereenselwig jy jou gou met hulle wanneer jy besef hoe moeilik dit vir hulle was om gelowig te bly te midde van toenemende chaos.  

Ons teks kom ook in Koninkrykstyd ter sprake. Dié tyd van die liturgiese jaar vra altyd die vraag: Hoe raak dit my dat God my Koning is? Hoe bepaal die verhouding my daaglikse lewe? Tereg sou mens letterlik enige van die reeds aangetoonde temas aan die orde kon stel en dit sou `n uitvloeisel wees van my/ons verhouding met God as ons Koning wat heers oor alles: hulle vir wie ek omgee (vreemdelinge, gevangenes), hoe ek in my huwelik optree, hoe ek met my geld en besittings (geldgierigheid) omgaan. My preekvoorstel is na aanleiding van `n praatjie wat prof Piet Naude een jaar by Stellenberg tydens die Verantwoordelike Vernuwing-kongres gelewer het. Ek dink die praatjie verwoord die essensie van ons teks vir dié Sondag in Koninkrykstyd goed.

Preekvoorstel

Tekste waarna gekyk kan word, is dié wat ook met offers en priesters te make het, soos 1 Petrus 2:5 wat sê “Laat julle as lewende stene opbou tot ’n geestelike huis, om ’n heilige priesterdom te wees en geestelike offers te bring wat deur Jesus Christus vir God welgevallig is.” `n Boekie deur Dirkie Smit (Die geloof dan is . . .) hanteer ook die hele offergedagte en gee baie stof tot preeknadenke. God het deur die hele Bybel sy kinders geseën sodat hulle tot seën kan wees vir ander. Dit help nie ons bly in die algemeen gesels oor die offers wat ons moet bring nie. God vra spesifieke offers.
Skriflesing

Hebreërs 13:1-8; 15-16  

Teksvers

Hebreërs 13:16

Prediking

Wanneer ons sê dat ons `n priestergemeenskap moet wees – mense wat van mekaar praat as priesters en priesteresse –is dit so dat `n priestergemeenskap veral met twee dinge werk: met skuld en offers.  

Volgens die Ou Testament was die priester heeltyds besig om te offer. Vroeg in die môre het hy gaan offer, vir al die verkeerde drome wat die klomp Jode deur die nag gedroom het. Hier by 12-uur se kant het hy weer gaan offer, vir al die gemors wat die ouens deur die oggend aangevang het. Teen die aand se kant het hy weer gaan offer, vir al die dwaashede wat die ouens in die middag aangevang het. Hy het dus gedurig geoffer. Hoekom? Want hy was bewus van die skuld van sy volk.  

Wanneer jy ‘n priester vir God is, is dit geweldig belangrik om jou skuld voor God te bely. Hoe weet jy wat jou skuld is? Jy laat mense vertel hoe hulle jou sien. En dit is baie belangrik dat jy nie vir jou moet vertel wie jy is nie, want dit werk nou maar net so, dat wanneer jy jouself vertel wie jy is en wat jy vir die Here doen, dan onthou jy net al die suksesse en die goeie dinge. Dit is belangrik dat ander mense, mense buite die NG Kerk, ons vertel hoe hulle ons sien. Dit is broodnodig dat ons nederig luister. Ons moet stilbly, gaan sit en toelaat dat ander vir ons vertel hoe hulle ons sien.  

En as ons klaar geluister het, kan ons begin offer. `n Priesteroffer natuurlik heel eerste vir sy eie sonde. Die wonderlike is dat jy kan weet, nadat jy gehoor het wie jy is, en dit klink nie so goed soos jy self gedink het nie, dat God in sy Woord belowe dat Hy nie die geknakte riet sal breek of die rokende lamppit sal uitdoof nie. Nee, Hy vou sy hande saggies daaromheen en blaas sodat dit weer aan die brand kan raak. Ek het nog nooit van `n kerk gehoor wat sy sonde voor God bely het en dan deur God weggejaag is nie – voertsek – nog nooit nie! Ek lees wel dat die Bybel sê: As ons sê ons het nie sonde in ons nie, dan lieg ons. Dan is die waarheid nie in ons nie. As ander vir ons sê ons is skuldig, het dit tyd geword om te bely.  

`n Priesterkerk neem sonde baie ernstig op. `n Priesterkerk is `n kerk wat sy sonde bely. Hoekom? Want `n priesterkerk weet sonde verbreek hulle verhouding met God. Elke jaar herdenk ons die feit dat Martin Luther sy 95 stellinge teen die Wittenbergkerk se deur gaan spyker het. Ons is geweldig trots op die 95 stellinge, maar min van ons weet wat die stellinge sê. Wat dink julle sou die eerste stelling wees van `n priester wat die kerk uitgevang het dat hy lieg. Ek dink sy eerste sin sou wees – “away with the pope”. Nee, Luther sê: “The life of Jesus Christ’s servants must be a constant and unending repentance.”  

Ek dink nie ons verstaan dit nie. Ons dink mos ‘n mens bely jou sonde een keer en dan is alles orraait. Nee, Jakobus sê “Bely julle sonde sodat julle gesond kan word.” Suid-Afrika is nog ver van gesond af. Solank ons ons sonde bely om van die verlede te vergeet of om politieke punte te aan te teken, is dit nog nie `n belydenis nie. `n Belydenis is eers `n belydenis wanneer jy in die teenwoordigheid van God oortuig raak van jou sonde. As die NG Kerk in Suid-Afrika in die toekoms `n rol wil speel, sal ons `n kerk op ons knieë moet gaan, `n kerk wat in die teenwoordigheid van God leef. `n Offer van skuld maak ‘n mens vry. Die groot gevaar is dat skuld jou pap kan maak. Jy voel so hond dat jy niks anders meer doen nie. Nee, wanneer jy jou skuld bely het, moet jy ook God se vryspraak aanvaar, want dit gee jou die krag om met nuwe ywer te offer.  

Wat is die offer wat God vandag van ons vra? Die Bybel is hieroor baie duidelik. Ons hoef nie raai-raai-riepa te speel nie. Ons hoef nie `n SWOT-analise te maak van al ons “strengths, weaknesses, opportunities and threats” nie. Nee, Hebreërs 13:16 sê: Lees. Dit klink maklik, maar is natuurlik baie moeilik. Want die gees van materialisme is sedert 1994 ongekend in ons land. Ons sukkel geweldig om te offer. Hoekom? Ek wil drie redes noem: (1) Ons kerk, en nou praat ek spesifiek van die NG Kerk, is `n kerk met `n skitterende geskiedenis van diepe barmhartigheid teenoor ons eie mense. Die geskiedenis is fenomenaal en aangrypend. Dalk onthou van julle nog die armblankevraagstuk. Pouses het boere appels en melk by skole gaan aflaai. Die tannies in die ouetehuise het truie gebrei by die miljoene. Ons het tehuise en kinderhuise gebou by die duisende. Die armblankevraagstuk was een groot kulturele beweging. Die Afrikaners is uit die modder gelig en die NG Kerk het `n kritieke rol gespeel.  

In 1980 word die Carnegieverslag bekendgestel en die armswartvraagstuk beland op die tafel van die NG Kerk. Bitter min mense van die kerk lewer appels of melk af. Bitter min mense brei truie en geen tehuise word gebou nie. Die skrikwekkende is dat ons in die Bybel sien die Here Jesus se groot klag teen die Fariseërs was dat hulle net hulle eie mense liefgehad het. Julle ken tog die Nuwe Testament. Hoe staan dit daar? Dit help nie dat julle net julle boeties en sussies liefhet nie, die heidene maak ook so. Hoe sal Ek weet of julle my liefhet? Wanneer julle dié wat julle haat ,ook liefhet. Wanneer julle julle vyande ook liefhet. Die interessante is die armes is nie eens ons vyande nie.

(2) Die tweede rede hoekom ons sukkel om te offer, is dat ons ons gevoel van jammerte verloor het. In 1 Johannes word die vraag reeds gevra: “As jy sien jou broer ly gebrek en jy het baie en jy voel niks nie, hoe kan die liefde van God dan in jou wees?”

(3) Die derde rede hoekom ons sukkel om te offer, is seker ook die belangrikste: Ons is doodeenvoudig te lief vir dit wat ons het. Soos iemand nou die dag so skerp opgemerk het: “'n Mens kom nou wel nie met geld in die hemel nie, maar dis darem hel op aarde daarsonder!” En is dit nie waar nie? Op 'n manier wéét ek net dis 'n onuitgesproke gedagte wat diep in my hart lê.  Ek wil nie arm wees nie. Ek wil ook hê wat die ander mense het. Ek wil darem ook net genoeg hê om gemaklik mee te lewe. Die hartseer is dat ons sedert 1994 `n geestelike artritis ontwikkel het wat maak dat ons aan dit wat ons het, met alle geweld vasklou.  

Of ons dit wil erken of nie, agter al ons mooi drome lê ons gierige hart en loer. Ek glo dit is een van die grootste struikelblokke in die pad van God se kerk. Diep in ons elkeen se hart sit `n groot stuk gierigheid. Of dit nou aandag is, of miskien die kollig, of erkenning, prestasie, geld of besittings. Ons het `n inherente geneigdheid om alles vir onsself op te eis – GIERIGHEID. Hulle kan my wat vertel, maar ek weet dis hoekom almal wat dit doen, die Lotto speel. Die kerk se barmhartigheidsdiens moet afgeskaal word omdat daar nie genoeg geld is nie, maar ons speel die Lotto ter wille van liefdadigheid. Dis twak! Ons lieg as ons dit sê. Eeue gelede het `n persoon met die naam Horatius hierdie ek-wil-ook-hê-wat-ander-het-gier insania invidia genoem – mal afguns! Die Here noem dit in Spreuke “dwaasheid”! Maar soos met alle peste wat ons verhouding met God kan vertroebel, het God vir die pes van gierigheid ook `n teengif. Hy noem sy teengif – “mededeelsaamheid”.
Die ou kerkvader Ambrosius het gesê: Jy het nie nodig om skure te bou nie, want jy hét skure: die hart van die behoeftiges, die huis van die weduwees en die mond van die weeskinders en armes. Dit is aanneemlike offers vir God, sê Hebreërs 13. Juan Carlos Ortiz skryf: Hy het opgehou om gunste en gawes te bedel by gemeentelede. Saam het hulle as gemeente besluit alles wat hulle besit, hulle eintlik nie besit nie, maar slegs bestuur, en dít namens God. So, sê Carlos Ortiz, van nou af vra ek nie meer of daar 'n gemeentelid is wat sy motor tot beskikking wil stel vir 'n bepaalde diens nie, ek neem aan dit is beskikbaar tensy daardie broer of suster vooraf kom sê het dit is nie beskikbaar nie. Dis radikaal. Dit noem ek: priesterlike offers!

Ek wil afsluit met `n storie. Die korrupsie en haat wat hy elke dag in sy omgewing gesien het, het vir arme Ephraim te veel geword. Hy kon net nie meer die onreg waaraan sy mense onderwerp is, verdra nie. Iewers moes daar tog 'n plek wees waar geregtigheid bestaan? Nag na nag het hy gedroom van 'n stad waar mense in vrede saamwoon, waar hemel en aarde mekaar ontmoet. Die stad van God.

Eendag kondig hy aan dat hy nie langer kan wag dat dinge in sy dorpie moet verander nie. Daarom groet hy sy vrou en kind, vat sy bondeltjie en vertrek te voet op soek na die verre, volmaakte stad. Daardie hele dag het hy flink gestap. Toe dit begin donker word, bevind Ephraim hom in 'n digte bos en onder 'n welige boom maak hy hom tuis vir die nag. Hy eet sy eenvoudige broodjie, sê 'n gebed op en trek sy skoene uit. Uit vrees dat hy die volgende oggend in die digte woud sy koers sal kwytraak, sit hy sy skoene in die paadjie neer met die tone gedraai in die rigting waarin hy verder wil loop. Ag, en hoe moes hy weet dat daar gedurende die nag in dieselfde paadjie 'n reisiger sou verbykom wat nie die versoeking kon weerstaan om hom 'n poets te bak nie? Die grapmaker tel die skoene op en draai hulle om in die rigting waarvandaan Ephraim gekom het. Die volgende môre staan Ephraim uitgerus op, eet die res van sy brood, dank die Vader vir die veilige nagrus en val weg in die rigting waarheen sy skoenpunt wys. Weer loop Ephraim die hele dag, en teen donkeraand staan hy op 'n koppie van waar hy die liggies sien brand van wat net die stad van God kan wees. Dit was nou nie so groot soos hy verwag het nie, en dit het vreemd bekend gelyk, maar hy het geweet dat dít is waarheen sy hart hom gelei het. Daarom het hy haastig die bult afgeloop en die straat reg voor hom gekies. Dit het, snaaks genoeg, vir hom nogal baie gelyk soos die een waar hý gewoon het, en die huisie waarby hy aanklop, se deurslot is ook stukkend nes sy eie. En toe die deur oopswaai, slaan die blondekopkind wat die deur oopmaak, haar armpies om sy knieë en die vrou voor die vuurherd sê met 'n glimlag: “Kom in, dis net mooi tyd vir aandete.”

Priesters en priesteresse, die Here wil hê ons moet tevrede wees met wat ons het, maar ook met wie ons is. Hy gee aan ons ons daaglikse brood, nie sodat dit in die broodblikke moet muf nie, maar sodat ons ander daarmee kan dien en versorg.  

Ek glo met my hele hart dit is al manier hoe ons weer in Suid-Afrika blydskap kan ervaar. En dit is wanneer ons gaan begin offer soos wat God van ons vra. Want u sien, die offerplek in die Ou Testament was nie 'n plek van pyn en leiding nie. Dit was nie 'n ou suur priester wat heeltyd geloop en kla het oor al die swaar bokke en al die duiwe se nek wat hy moes omdraai nie. Nee, die offerplek was die plek waar die priester gedans het voor God, want hy het die vryspraak by Hom ontvang.  

As ons as kerk van God vir mekaar gaan sê alles wat ons het, is God s’n, dan glo ek gaan die kerk, gaan ons nog dans in Suid-Afrika. Want ek glo dat God nie sy kerk aan haarself sal oorlaat nie. God se teengif vir ons gierigheid, sy oplossing -vir geestelike artritis, is mededeelsaamheid. `n Priesterkerk is bewus van sy skuld en `n priesterkerk is `n kerk wat offers bring.  

Hebreërs 13:16 sê – Lees.

Spreekwoord: “I don’t need things to enjoy life, but I need life to enjoy things.”

